
879  Desa terpencil suasananya damai,
Waktu temaram pulangnya burung;
Perahunya kecil nakhodanya ramai,
Alamat karam dimakan jerung.

Indah permai rumahnya batu,
Hidup selesa sepanjang masa;
Jumlahnya ramai tidak bersatu,

Tunggulah masa jatuhnya bangsa.

Datang pelancong beratus-ratus,
Sambil duduk di tepi gua;

Air dipancung takkan putus,
Kalau dicedok terpisah jua.

Bersama rakan memotong rumput,
Bunga disemai celah bata;

Datangnya bukan diundang jemput,
Apabila dah ramai banyak diminta.

Menjual labu mendapat laba,
Pergi seberang menjual padi;

Diberi tebu dibalas tuba,
Sifatnya orang tidak berbudi.

Riuh-rendah malam Selasa,
Penuh setaman tidak terperi;
Kalau sudah gila kuasa,
Hilang iman terhina diri.

Seronok rasa mendapat kelah,
Dimasak kari santan kelapa;
Sanggup sebangsa berpecah belah,

Tunggulah hari bala menimpa.

Rangkap Disurat Maksud Tersirat

Kail belida di Alur Sena,
Dapat satu sukanya amat;
Masjid ada surau dibina,
Bukankah itu memecah umat?

Kutip beringin muat di uncang,
Buahnya lebat si jambu batu;

Apabila angin bertiup kencang,
Jangan lambat menutup pintu.

Buah keranji kutip bergantang,
Datang tamu diberi seada;
Jangan berjanji mencapai bintang,

Kalau ilmu tiada di dada.

Budak-budak memakan ladu,
Sama kismis pagi hari;
Jika tidak bersatu padu,

Alamat mengemis di bumi sendiri.

Ke Tanjung Karang mencari gedabu,
Gedabu dicari sama Pak Baba;
Anak orang diberi tebu,
Anak sendiri diberi tuba.

Kuih karas bagai dikarang,
Atas meja bagai dicita;

Ada beras diberi orang,
Melukut sahaja padanya kita.

Dipukul cermat gongnya gangsa,
Orang bermadah di malam hari;

Dendam kesumat sesama bangsa,
Membawa padah padanya diri.

